
Боныхъёд Gismeteo-йы бёрёггёнёнтём гёсгё, 8 октябры нё уардзён. Уёлдёфы 
температурё – 9-21 градусы хъарм. 

Боны дёргъ — 11,24 Хурыскаст — 06,06

ХИЦАУАДЁЙ 
Цёрджыты удёнцойдзинёдтё

РОХЁН ЁВГЪАУ НЁМТТЁ 
Фыссёг ёмё ёхсёнадон архайёг

СПОРТИВОН ФИДИУЁГ
Хъёбысхёст

Дзырды фарн
Тых ёмё мастён сё рохтыл 

фидар нё хёцыс, уёд дё кёнё хёрды 
аппардзысты, кёнё – уырдыджы. 

       ЁМБИСОНД

 Ёхсызгон цау 

Сергей Меняйлойы арфё 
Владимир Путинён

РЦИ-Аланийы Сёргълёууёг Сергей Меняйло 
зёрдёбын арфётё ракодта УФ-йы Президент 
Владимир Путинён йё райгуырён боны фёдыл.
Нё республикёйы Сёргълёууёджы ныхёс-

тём гёсгё, нё бёстёйы Президент йё цард 

снывонд кодта Уёрё-
сейы хёрзамондён. 
Ёнцон рёстёджы-
тё ёмё йём бёр-
нондзинад не 'рхау-
дысты нё егъау пад-
дзахады фидён ара-
зынён.

– Ёз стыр аргъ кё-
нын, Президент мём 
цы ёууёнкдзинад 
бавдыста, уымён. 
Кёмдёриддёр уон, 
кусон – алы ран дёр 
ын йе ‘ххуыс ёнкъа-
рын. Стыр бузныг дзы 
дён, Уёрёсе ёмё 
нё республикёйы 
хёрзамондён фыдё-
бон кёныны фадат 
мын кёй ратта, уы-
мёй. Цёгат Ирысто-
ны цёрджыты номёй 
Президентён арфё-
тё кёнын йё райгуы-
рён боны фёдыл. 
Нё националон раз-

дзогён мё зёрдё зёгъы фидар ёнёниз-
дзинад, хъару, уёнгрог ёмё ёнтыстдзинёдтё. 
Дё райгуырён боны хорзёх дё уёд, Владимир 
Владимиры фырт. Мах демё стём, – ныффыста 
йё социалон хызты Сергей Меняйло.

 Хъёппёрис 

Хъолайы цъитимё – цёстдард
Специалисттё бавнёлдтой, Хъолайы цъитийыл 

комплексон мониторинджы автоматикон метеостан-
цё сёвёрыны куыстмё. Уыцы хъуыддёгтё бакё-
ныны мадзёлтты спайда кодтой Хуссайраг авиаци-
он-ирвёзынгёнён центры вертолет Ми-8-ёй.

– Хъолайы цъити уёлдай 
тёссагдзинады объект у. 
Автоматикон метеостанцё 
ёмё геофизикон ифтонг-
гёрзтё специалисттён 
фадат дёттынц йё уавёр-

мё цёстдарынён. Ацы 
мадзёлттё арёзт сты, 
нё республикёйы хёх-
хон районтё ёмё йём 
хёстёг чи цёры, уыцы 
адёмы ёдасдзинадён, 
– загъта Ёнёнхъёлё-
джы уавёрты Управле-
нийы цёгатирыстойнаг 
хайады хицауы хёстё 
рёстёгмё ёххёстгёнёг 
Сергей Веретенников.
Уёлдёр амынд куысты-

ты фыццаг хай райдыд-
та августы экспедицион 
къордёй. Уёд специа-
листтё сбёлвырд кодтой, 
сёрмагонд прибортё мо-
ниторингён кём сёвёр-
дзысты, уыцы бынёттё. 
Нё зёрдыл ёрлёууын 
кёндзыстём, Хъолайы 
цъитийы уавёрмё цёст-
дарынён нё бёстёйы 
разамынд радих кодта 
51,9 милуан сомы ёхца. 
Уыцы фёрёзтё ёрвыст 
цёудзысты геофизикон 
станцётё ёмё объекты 
мониторинджы мадзёлт-
тён.

РУБАЙТЫ Нелли

 Ёмбырд 

Рауагъдады ног архайд
РЦИ-Аланийы Хицауады Сёрдар ДЗАНАЙТЫ 

Барис цы ёмбырд сарёзта, уым ныхас цыдис регио-
налон рауагъдад «ИР»-ы рёзты фарстатыл.
Мадзалы архайдтой 

РЦИ-Аланийы экономи-
кон рёзты министры хёс-
тё рёстёгмё ёххёст-
гёнёг Олег Быкадоров, 
РЦИ-Аланийы финансты 
министры хёстё рёстёг-
мё ёххёстгёнёг Окса-
на Карова, РЦИ-Аланийы 
ахуырад ёмё наукёйы 

министры хёстё рёстёг-
мё ёххёстгёнёг Андрей 
Швецов, Мыхуыр ёмё 
дзыллон коммуникациты 
комитеты разамонёджы 
хёстё рёстёгмё ёх-
хёстгёнёг Эльдар Афа-

шоков, Дзёуджыхъёуы 
администрацийы сёргъ-
лёууёджы хёдивёг Цё-
болты Отар ёмё ра-
уагъдад «ИР»-ы директор 
Хацырты Олеся.
Ёмбырды архайджытё 

ёркастысты рауагъдады 
рёзты фарстатём, йё 
лёггёдты хёрзхъёддзи-

над бёрзонддёр кёны-
ны, киоскты активондёр 
куысты нысантём, ныхас 
ма кодтой мыхуыры про-
дукци фылдёр уадзыны 
хъуыддёгтыл. Куыд сбё-
рёг, уымё гёсгё, 2026 

азы рауагъдад «ИР»-ы ар-
хайды мадзёлттён ёр-
выст ёрцыд 12 милуан 
сомы ёхца. Паддзахадон 
хёстё ёххёст кёныны 
бындурыл электронон ау-
диочиныг, «Литрес» кёй 
хонынц, уыцы цифрёйы 
платформёйы равёрдтой 
5 чиныджы. Ноджыдёр 
ма 11 чиныджы рауагъдад 
бацёттё кодта мыхуыр-
мё. Организаци архайд-
та чингуыты равдыстыты 

фондз мадзалы, се 'хсён 
– фестиваль «Красная пло-
щадь» дёр.

– Ёнёмёнг, рауагъдады 
архайд фётынгдёр кёнын 
хъёуы. Ахём хёс нын нё 
размё сёвёрдта респуб-

ликёйы Сёргълёууёг 
Сергей Меняйло. Уый 
тыххёй та кусын хъёуы, 
организацийы фёрёзтёй 
пайдагёнгёйё ассорти-
мент фёуёрёхдёр кё-
ныныл. Ацы ран ахсджиаг 
хъуыддаг у, продукци нё 
республикёйы егъаудёр 
базаргёнён фёзты дёр 
ёвдисын, периодикон мы-
хуыры популяризацийы 
мадзёлттё аразын. Ёп-
пёт фарстатё дёр ёх-

хёст кёнгёйё, хъуыды-
йаг сты нё республикёйы 
цёрджыты ёмё нё уаз-
джыты интерестё, – фё-
нысан кодта Дзанайы-
фырт.

ГУГКАТЫ Жаннё

 Хъёууон хёдзарад 

Фермерты скъола

Зёхх ёмё фосдарынады куыстмё ёмхиц чи у, йё 
цард хъёууон хёдзарадимё сбёттын кёй фёнды, 
уыдонён ис диссаджы хорз фадат. Ныр фёндзём 
хатт Хёххон паддзахадон аграрон университеты йё 
куыст райдыдта проект «Фермерты скъола». Сё 
курдиёттё чи балёвёрдта, уыдоны ’хсён сты сёр-
магонд ёфсёддон операцийы архайджытё, ёры-
гон бинонтё, юристтё, ахуыргонд ёмё хъёууон 
хёдзарады фыццаг къахдзёфтё чи акёндзён, ахём 
фёсивёд.
Ацы хатт 30 адёйма-

джы ёрбацыдысты ар-
дём, цёмёй райсой ног 
зонындзинёдтё, ног фёл-
тёрддзинад, Програм-
мё цардмё уагъд ёрцыд 
Уёрёсейы Хъёууон хё-
дзарады министрад ёмё 
«Россельхозбанк»-ы ар-
хайдёй. Цымыдисаг рёс-
тёг ёнхъёлмё кёсы фи-
дёны фермертём хёс-
тёгдёр 2,5 мёйы – лек-
цитё, практикон ахуыртё, 
экскурситё. Уё зёрдыл 
уын ёрлёууын кёндзыс-
тём, ахуыртё лёвар кёй 
сты, ёфсёддонтё ёмё 
уыдоны бинонтё та ёнё 
конкурсёй бацёуынц ацы 
скъоламё.

– Фёндзём сезоны 
программёмё ивддзи-
нёдтё бахастам. Цёмёй 
ёнтыстджын фермертимё 
ёмбёлой, сё куыстимё 
зонгё кёной, уый тыххёй-
иу арёхдёр сараздзыс-
тём куыстуёттём бал-
цытё. Махён «Фермерты 
скъола» у размёцыдён 
ёххуыс, уымён ёмё нё 
рауагъдонтимё бацёт-
тё кёнём иумёйаг про-
екттё, уыдон фёстёдёр 
арёх свёййынц нё сту-
денттё, – загъта скъолайы 
5-ём проект гом кёнгёйё 
университеты проректор 
Фидараты Светланё.
Арфёйы ныхёстимё 

«Фермерты скъола»-йы ног 

ахуырдзаутём фёсидтыс-
ты РЦИ-Аланийы хъёууон 
хёдзарады министры хё-
дивёг Къадзаты Игорь 
ёмё «Россельхозбанк»-ы 
цёгатирыстойнаг бизнесы 
рёзты центры директор 
Мзокты Олег.
Аграрон университет 

ёмё «Фермерты скъола» 
хорз фидауынц иумё, ны-
ридёгён сын ис истори, 
традицитё, уыдон разён-
гард кёнынц проекты ар-
хайджыты ног ёнтысты-
тём.
Фёндзём сезон гом 

кёнгёйё, иууылдёр уы-
дысты бёрёгбонхуыз. 
Раздёры рауагъдонтё ба-
цёттё кодтой сё ферме-
рон продукцийы равдыст, 
алкёмён дёр дзы уыдис 
саходыны фадат.
Иу фёлтёрёй иннёмё 

чи цёуы, уыцы «Фермерты 
скъолайы рауагъдоны ко-
декс» Киситы Олег ратта 
скъолайы ног ахуырдзау-
тён. Фидёны фермер-
тё райстой хёслёвёрд, 
уыдон сёххёстгёнгёйё 

сын университеты номёй 
уыдис зёрдылдарён лё-
вёрттё, уыдонимё – де-
коративон кёсагахсёнтё 
дёр.
Куыд загътой, афтёмёй 

проекты, стёй универси-
теты цёттёйё «кёсаг» 
нё дёттынц, фёлё йё, 
цёмёй ёрцахсай, уымён 
гёнёнтё. Ацы сувениртё 
сты зонындзинёдтё ёв-
дисёг, агропромышлен-
нон комплексы зёхх ёмё 
фосдарынады куысты чи 
архайдзён, уыдонён сё 
фёндтё цёмёй сёххёст 
уой, уымён.
Кадджын мадзал фёцис, 

ёмё райдыдтой ахуыртё. 
Ацы хатт цёудзысты дыу-
уё къабазы – «Фермерон 
хёдзарады рацарёзт» 
ёмё «Кёсагдарынад»-ы. 
Кёронмё чи ахёццё уа, 
уыдон райсдзысты дип-
ломтё профессионалон 
цёттёдзинады тыххёй.

МАХЪОТЫ Мёдинё

 Ёмбырд 

Цытджын поэты кадён
РЦИ-Аланийы Сёргълёууёг 

Сергей Меняйлойы фёдзёхст-
мё гёсгё нё республикёйы Хи-
цауады Сёрдары хёдивёг  Алы-
бегты Эллё Цёгат Ирыстоны 
ведомствёты разамонджытимё 
сарёзта ёмбырд. Ныхас цыдис 
ирон литературёйы бындурёвё-
рёг  Хетёгкаты Къостайы рай-
гуырён  167 азы боны мадзёлт-
тыл. 

 Ёмбырды архайджытё бацёт-
тё кодтой бёрёгбоны нысан-
тё ахуырадон, культурон ёмё 
рухстауён къабазы комплексон 
пълан. Хицёнёй се ‘ргом аз-
дёхтой ведомствёты архайдмё. 
Видеоконференцбастдзинады 
куыстмё ёрбаиу сты Хуссар 
Ирыстонёй дёр: ахуырад ёмё 
наукёйы министр Лолаты Алан 
ёмё  Культурёйы министры 
фыццаг хёдивёг Остъаты Мё-
динё.
Бёрёгбоны мадзёлтты ‘хсён  

сты  цымыдисаг  поэтикон-онлайн 
ёмё рухстауён акцитё  «Нёхи 
Къоста» ёмё  «Хетагуровский 
диктант», ёппётадёмон телехид 
«Весь мир – мой храм», стёй на-

укон-иртасён конференци «Хета-
гуровские чтения», архайдзысты 
дзы УФ-йы ёппёт регионты ми-
нёвёрттё дёр.  Къостайы рай-
гуырён бон у, иу ёмё нё ёнгом 
чи кёны, ахём бёрёгбон. Уыцы 

бон та йын ногёй йе сфёлдыста-
дон бынтё ёмё дзырды хъомыс 
банкъардзыстём ноджы тынг-
дёр.

ДАДТЕТЫ Тамилё

 Мидхъуыддёгты министрадёй  

Уголовон кусджыты 
бёрёгбон

Уёрёсейы Мидхъуыддёгты оргёнты министрады 
уголовон агуырды кусджытё сбёрёг кодтой  сё служ-
бёйы  равзёрды 108  азы бон. 1918 азы  УСФСР-ы 
мидхъуыддёгты  Адёмон комиссарады коллеги сфи-
дар кодта  «Положение об образовании отдела уголов-
ного розыска», зёгъгё, уынаффё. 

Уый бындурыл уыцы аз 
октябры арёзт ёрцыд 
Уголовон агуырды цент-
рон управлени, мидхъуыд-
дёгты оргёнты та  барад-
хъахъхъёнынадён  кусын 
райдыдтой  сёрмагонд 
дёлхайёдтё  бандитиз-
мы ныхмё тохён.
Куыд ивгъуыд рёстё-

джыты, афтё ныр дёр 
дёлхайёдтём ист цё-
уынц цёхёрцёст лёппу-
тё, юристтё,  психолоджы 
дёсныйадимё, фыдгён-
джытё  ёмё хъыгдард-
баййафджытимё иумё-
йаг ёвзаг ссарын чи зоны, 
ахёмтё. Ацы миниуджы-
тё ёппёты ахсджиагдёр 
сты, оперёххёстбарджын 

кёй хонынц, уый архайды. 
Уымён ёмё адон фыд-
гёнджытимё тохы лёу-
уынц фыццаг рёнхъыты. 
Бёрёгбоны агъоммё, 
Цёгат Ирыстоны мид-
хъуыддёгты оргёнты 
музейы  ацыд ёхсард-
зинады урок, бацёттё 
йё кодта ведомствёйы 
Культурон центры  управ-
лени. Аайдтой дзы РЦИ-
Аланийы мидхъуыддёгты 
министры хёдивёг, уго-
ловон агуырды ветерантё 
– милицёйы отставкёйы  
булкъонтё  Иван Мата-
ров, Туаллёгты Эду-
ард, Барахъты Сергей, 
Плиты Таймураз ёмё 
РЦИ-Аланийы Мидхъуыд-

дёгты министрады пъё-
лицёйы хайёдты уёнг-
тё. Мадзалы райдайён 
хайы раныхас кодта ми-
нистры хёдивёг ёмё 
радзырдта уголовон 
агуырды службёйы ку-

ыст ёмё дёлхайады 
йёхи мысинёгтё. Пъё-
лицёйы булкъон ма ар-
фёйы ныхёстё загъта 
ветерантён,  службёйы 
рёстёг цы бавёрён ба-
хастой ёмё  абон дёр 
ёрыгон кусджытён  сё 
фёлтёрддзинад куыд не 
‘вгъау кёнынц, уый тых-
хёй. Фембёлды архай-
джытимё ныхас кодтой 
ветерантё дёр.  Уыдон 
радзырдтой, уголовон 
агуырды кусджтён сё 
хёстё цавёр сты, цы-
мыдисаг хабёрттё ив-
гъуыд азты  оперативон 
куыстёй, цавёр ёппёты 
хъуыстгонддёр фыдра-
кёндтё раргом кодтой, 

уыдётты фёдыл.  Бёрёг-
боны уазджытё уёлдёр 
амынд дёлхайады кус-
джытён бафёдзёхстой 
алкёддёр пъёлицёйа-
джы дарёс кадимё да-

рын, нё республикёйы 
граждёнтён ныфсы цё-
джындз уёвын. Мадзалы 
рёстёг архайджытё ба-
кастысты документалон 
киноныв «Расстрелянный 
банкет»-мё, уацмысы 
ныхас цыдис, 1979 азы 
Елхоты иуварс, ресто-
ран «София»-йы цы стыр 
фыдбылыз ёрцыд, ууыл. 
Фембёлды кёрон ма 
мидхъуыддёгты оргёнты 
ветерантён арфётё ра-
кодтой мадзалы иннё ар-
хайджытё дёр.

РЦИ-Аланийы 
Мидхъуыддёгты 

министрады 
пресс-службё

 Хицауадёй 

Цёрджыты 
удёнцойдзинёдтё

РЦИ-Аланийы Сёргълёууёг Сергей МЕНЯЙЛОЙЫ раз-
амындёй байгом Хицауады ёмбырд. Рёгъмё рахаста кадртёй 
министрты кабинет баххёст кёныны фарстатё.

Афтёмёй РЦИ-Аланийы Сёргъ-
лёууёджы Указёй Александр Реу-
товы суёгъд кодтой Хицауады Сёр-
дары хёдивёджы хёстё рёстёгмё 
ёххёстгёнёджы бынатёй. Хицауа-
ды Сёрдары хёдивёгёй нысангонд 
ёрцыд Роман Батыршин, уый раз-
дёр уыд Запорожьейы облёсты гу-
бернаторы хёдивёг.
Дарддёр Хицауады ёмбырд 

адарддёр кодта йё Сёрдар Дза-
найты Барис. Ныхас рауад рес-
публикёйы социалон-экономикон 
рёзт ёмё цёрджыты удёнцой-
дзинадыл. Фыццаджыдёр фидар-
гонд ёрцыдысты Алагиры ёмё 
Ёрёфы районты, Дзёуджыхъёуы 
федералон ёмё регионалон аха-
дындзинадимё культурон бынты 
объекттё. Хыцауады Сёрдар куыд 
фёбёрёг кодта, афтёмёй регионы 

ис культурон ёмё историон бынты 
2 мин цыртдзёвёны.

«Нё размё лёууы сё бахъахъ-
хъёныны ёмё сног кёныны хёс, 
уым нё спайда кёнын хъёуы фе-
дералон ёмё регионалон ёххуысы 
фёрёзтёй. Уымёй дарддёр – ём-
гуыстад федералон хицаудзинадимё, 
объекттём базилыны тыххёй 
растдёр уынаффётё ссарыны, 
амалхъомтимё кусыны фёдыл», 
– загъта министрты кабинеты ра-
замонёг. Уымёй уёлдай фидар-
гонд ёрцыд регионалон ёмё бы-
нёттон хицаудзинады ‘хсён ём-
гуыстад, Фыдыбёстё хъахъхъён-
гёйё чи фёмард, уыдоны нёмттё 
сёнусон кёныны тыххёй. Фыды-
бёстёйы Стыр хёсты заман хёстон 
цаутё цы муниципалон скондты цы-
дысты, уыдонён сфидар кодтой сё 
хыгъд.

Ёбёрёг ёфсёддонтё кём ны-
гёд сты, ахём ингёнтё ссаргёйё 
бавнёлын хъёудзён сё нёмттё 
сын рабарёг кёнынмё. Социалон 

ахадындзинадимё цалдёр объек-
ты раттой муниципалон скондты ис-
бонмё. Дзанайы-фырты хъуыды-
мё гёсгё арёзт ёрцыд цалдёр 
ахадгё социалон объекты, радих 
сын кодтой 5 миллиард сомы бёрц. 
Хъуамё цёрджытё удёнцойдзи-
нёдтё исой.
Аэропорты, ёфсёнвёндаджы, ваг-

залы фёзуёттёй бёлццётты рог 
такситыл ласыныл дёр гёрёнтё 
сёвёрдтой, ёрмёстдёр – ахём 
лёггёдтё райсыны тыххёй бынаты 
бадзырд скёнгёйё. Уыдётты  тых-
хёй уыд йё ныхас Транспорты ко-
митеты сёрдар Закъаты Аланён. 
Ёмбырды ма равзёрстой ёндёр 
ахадгё хъуыддёгтё дёр.

РЦИ-Аланийы Сёргълёууёг 
ёмё Хицауады пресс-службё

 Нё хёзнатё 

Ивгъуыдмё 
бандзёвём

Цёгат Кавказы, ёвёццёгён, махёй фылдёр исто-
рион цыртдзёвёнтё ёндёр рётты нёй. Фёлё дзы 
бирёты фесёфтам. Афойнадыл сём ёркёсёг куы фё-
уыдаид, уёд хъахъхъёд ёрцыдаиккой, ёмё сём канд 
ёндёрбёстаг адёмтё нё, фёлё нёхи республикёйы 
цёрджытё дёр цымыдисёй кёсиккой абон.

90-ём азты кёрон дёр 
ма Куырттаты комы Дёл-
лагхъёуы астёу сосё 
фёндагмё дардёй зын-
дис, ирон драматург 
Брытъиаты Елбыздыхъо 
кём ахуыр кодта ёмё 
фёстёдёр ахуыргёнё-
гёй иу афёдз кём ба-
куыста, уыцы иууёладзы-
гон рагон скъола. Кёддёр 
дины приходы бёстыхай 
уыдис, фёлё рёстёджы-
тё куыд цыдысты ёмё 
ёхсёнадон-политикон 
цард куыд ивта, афтё 
скъола дёр. Советон азты 
йё агуыридурёй раца-
рёзтой, стёй йём зылд 
цыдис районы разамынд 
ёмё комы цёрджыты 
’рдыгёй. Цёст-иу ацах-
ста зёронд объект, Дёл-
лагхъёумё цёугёйё, 
ныр йё кой дёр нал ис. 
Йё бёсты ныззылдтой 
цъёхсёр галуантё, цы ма 
дзы фена адёймаг? Раз-
дёры фёлтёр хъахъхъё-
нын зыдтой нё фыдёлты 
ёмё нё историон хёз-
натё, фёлё, рацарёзт 
куы райдыдта, Цёдис куы 
ныппырх, уёд ма кёй ён-
дёвтой ахём цыртдзё-
вёнтё. Адёймаджы зёр-
дё сриссы, къамты ма 
сём куы ёркёсём, уёд. 
Афтёмёй та ёрёджы 
дёр ма уыдысты. Ахём 
рагон скъола ма Нары-
хъёуы дёр ис, ёрмёст 
дыууё уёлазыгон у. Фё-
лё, Хуыцауён табу, йё 
бынаты лёууы. Ёрмёст 
мидёгёй йё агъуысты-

ты къултё ёмё пъолтё 
згъёлынц, ёрлёууын дзы 
тёссаг у. Ацы скъолайы 
Къоста нё ахуыр кодта, 
уынгё дёр ёй нё фё-
кодта, фёлё йё 1913 азы 
сарёзта Хаситы Уасил.
Уасил райгуырд ёмё 

хъомыл кодта Къостайы 
рёстёджы. Сабитёй дёр 
иумё рёзыдысты. Уасил 
цыдис уёлыгёс, ёмё 
йын иухатт бирёгътё йё 
фысты дзуг ныппырх код-
той. Сёхимё куы ’рцыд 
уёд ёй йё фыд фыднад 
фёкодта, ёмё фондзаз-
дзыд лёппу хёдзарёй 
алыгъд. Нал ёрыздёхт 
хёдзармё. Бирё азтё 
рацыд, афтёмёй хъё-
умё иухатт хабар бай-
хъуыст, Уасилы федтой 
хёрзарёзтёй, хёрз-
конд лёппу дзы ра-

уад, зёгъгё. Уасил 
фистёгёй Дзёуджыхъёу-
мё фёцыд ёмё уым не-
мыцаг хъёздыг лёг Ри-
дельмё цумайы лёппуйё 
бацыд ёххуырсты. Ри-

дельмё уыд адджинёгты 
кондитерон цех ёмё ду-
кани Дзёуджыхъёуы, со-
ветон азты универмаг 
«Детский мир» кём уыд, 
уый фарсмё уыдис Ри-
дельы цех дёр. Уасил 
коммёгёс лёппу уыд, 
йё хицау ын аргъ код-
та. Куы рахъомыл, уёд 
та йын бинойнагён Ри-
дель йё чызджы ратта. 
Рёстёджытё цыдысты, 
ёмё Ридель йё цардёй 
ахицён, цы мулк ёмё 
йём хъёздыгдзинад уы-
дис, уыдон та Уасил ёмё 
йё бинойнагён базза-
дысты. Хасийы-фырт ён-
цой нё ардта йёхицён, 
ёдзух хъуыды кодта На-
рыхъёуы мёгуыр ёна-
хуыргонд сывёллётты 
хъысмётыл. Даргъ-Къохы 
станцёйё бёхуёрдёт-

тыл хъёдёрмёг фёласта 
Нармё ёмё дзы сарёзта 
дыууёуёладзыгон скъо-
ла. Фыццаг уёладзыджы 
кълёстё уыдис, дык-
каджы та – хуыссёнуёт-

тё, дёрддзёф хъёутёй 
ахуырмё чи цыдис, уыцы 
сывёллёттён. Афтёмёй 
баззадис цёрёнбонты 
Хаситы Уасилы скъолайё.
Нармё чи бацёуы, 

уый, ёнёмёнг, фен-
дзён ацы бёстыхай. Куы 
дзы геологтё цардысты, 
куы – нывгёнджытё, куы 
– аразджытё, фёлё иу-
уылдёр фёзёгъынц, кёд 
ын фидар бындур ис, уёд-
дёр цёрынён нал бёззы, 
хъёуы йё бындурон цал-
цёг кёнын. Кёй зёгъын 
ёй хъёуы, чысыл фёрёз-
тё йын нё бахъёудзён, 
фёлё йын фесёфыны 
хъуыддаг дёр ёруадзён 
нёй. Уый у Нарыхъёуы 
историйы иу хай, ёмё йё 
бахъахъхъёнём.

САУТЁТЫ Тамилё

 Куырттаты ком. Дёллагхъёу. 
Ацы скъолайы ахуыргёнёгёй куыста Брытъиаты Елбыздыхъо. 

 Нары скъола



3№ 185 (26637) 2026 АЗЫ 8 ОКТЯБРЬ – КЁФТЫ МЁЙЫ 8 БОН

 Рохён ёвгъау нёмттё  

Фыссёг ёмё ёхсёнадон архайёг 
Боциты Бароны райгуырдыл сёххёст 125 азы 

Ивгъуыд ёнусы 30-40 азты ирон литературёйы рёзтмё ахад-
гё ёвёрён чи бахаста, нё ирон литературёйы уыцы зёрин-
гуырдтёй иу у Боциты Тимофейы фырт Барон. Йё цыбыр, 
фёлё сфёлдыстадон ёмё ёхсёнадон архайдёй бирёвёрсыг 
ёмё хъёздыг царды фёндаггаджы рёстёг ын цы ёмдзёвгё-
тё, прозаикон уацмыстё, пьесётё, зонадон уацтё ныффыс-
сын бантыст, уыдонёй бирёты мидис ёмё хъуыды у абон дёр 
ахсджиаг.
Фидёны зындгонд фыс-

сёг райгуырд 1901 азы 13 
сентябры Цёгат Ирыстоны 
хёххон хъёу Тибы. Каст фёци 
хъёуы дины скъола. Советон 
дуг куы нёма ралёууыд, уыцы 
рёстёг Барон сё хъёу ёмё 
Дзёуджыхъёуы кодта алыхуы-
зон цёнгдых куыстытё.  1923 
азы бацыд фёскомцёдисмё. 
Уый фёрцы йын фадат фёци 
ахуыр кёнынён. Каст фёци 
Мёскуыйы Скёсёны адёмты 
университет, стёй та бацыд 
ёмё ёнтыстджынёй сахуыр 
кодта Цёгат Ирыстоны наукон-
иртасён инстиуты аспиранту-
рёйы (ныры Цёгат Ирыстоны 
Абайты Васойы номыл Гумани-
тарон ёмё социалон иртасён-
ты институт). 
Аспирантурё каст фёуыны 

фёстё зёрдиагёй йё цыбыр 
царды фёстаг бонмё кодта 
сфёлдыстадон, иртасён ёмё 
ёхсёнадон куыст. Уыд Цёгат 
Ирыстоны АССР-йы Адёмон 
комиссарады Аивёдты управ-
ленийы сёргълёууёг (ны-
рыккон ёвзагёй дзургёйё, 
Цёгат Ирыстоны культурёйы 
министр), журнал «Мах дуг»-ы 
сёйраг редактор, Фысджы-
ты цёдисы сёрдар, Цёгат 
Ирыстоны паддзахадон педа-
гогон институты ахуыргёнёг. 

Алы рёстёджыты арёхстджын 
разамынд лёвёрдта Цёгат 
Ирыстоны паддзахадон драмон 
театрён, Наукон-иртасён ин-
ститутён, Хетёгкаты Къостайы 
номыл ирон литературёйы му-
зейён. Уыд Нарты кадджыты 
иугонд текстты рауадзыныл 
кусёг паддзахадон комитеты 
ёмё Хетёгкаты Къостайы рай-
гуырды 80 азы юбилей сбёрёг 
кёныны паддзахадон комитет-
ты уёнг. 
Хёххон ёмё быдираг 

хъёуты цёрёг ацёргё адё-
мёй ёмбырд кодта кадджы-
тё, таурёгътё, аргъёуттё, 
ёмбисёндтё ёмё зарджытё. 
Фыста уацтё адёмон сфёл-
дыстад ёмё нё зындгонд 
фысджыты, поэтты, драматург-
ты цард ёмё сфёлдыстады 
тыххёй. Йё хъус цёстуарзо-
нёй дардта ирон литерату-
рёйы райдайгё авторты кур-
диаты рёзтмё. Цёстуарзонёй 
сыл аудыдта кёддёриддёр. 
Йе ‘мдзёвгёты, прозаикон 

ёмё драмон уацмысты ирд 
ёмё алывёрсыгёй, мидис-
джынёй ёвдыста хёххон фёл-
лойгёнёг адёмы зын цард, 
сё зёрдиаг фёллой ёмё 
ёнтыстытё царды алы къа-
бёзты советон дуджы, граж-
дайнаг ёмё Фыдыбёстёйы 

Стыр хёсты азты нё бёстёйы 
ёфсады, ирон ёмё ёндёр 
адёмыхёттыты лёгдзинад 
тохы цёхёры ёмё хёсты 
фёсчъылдым, уарзондзинад 
Ирыстонмё, Фыдыбёстё-
мё, ёрдз ёмё цёрёгойтём, 
ёнёуынондзинад – мёнгард 
ёмё фёлитойтём, рёстаг 
адёмы бартё къахыргёнджы-
тё ёмё магусатём. 
Йё роман «Саст рёхыс» у 

автобиографион. Автор дзы 
лёмбынёгёй равдыста ёва-
дат хёххон хъёуы адёмы 
цард, фёсивёды тырнындзи-
над рёстаг фёллоймё, фёси-
вёды тырнындзинад ахуырмё. 
Ацы уацмыс, мыхуыры йё хи-
цён чиныгёй рауадзыны фыц-
цаг азтёй суанг ныры онг дёр 
уарзон у ирон литературёйён 
аргъгёнёг алы фёлтёртён. 

 Боциты Барон ёмё йе 
‘мсис хёлар, Фыдыбёстёйы 
Стыр хёсты архайёг, драма-
тург, тёлмацгёнёг, поэт Пли-
ты Грисимё иумё ныффыс-
той цалдёр пьесёйы: «Цард-
мё», «Ёлдар ёмё Зондаби», 
«Нарты фёткъуы», «Уырытё». 
Сё алкёцымё гёсгё дёр алы 
азты Цёгат Ирыстоны паддза-
хадон драмон театры ёвёрд 
ёрцыд спектакльтё, ёхсызго-
нёй сём каст театрдзауты алы 
фёлтёр дёр. 
Цёгат Ирыстоны паддзаха-

дон чингуыты рауагъдад «Ир»-ы 
алы азты мыхуыры рацыдыс-
ты Боциты Бароны поэтикон 
ёмё прозаикон, драмон уац-
мысты ёмбырдгёндтё «Кё-
уыл худут?», «Цины бонтё», 
«Фурд», «Октябры цин», «Лёг 

ёмё домбай», «Тохы фёйла-
уёнтё», «Саст рёхыс» (хицён 
чиныгёй рацыд цалдёр хатты), 
«Ёмдзёвгётё ёмё кадджы-
тё»…

 Курдиатджын композитортё 
Алыккаты Ахполат, Тотиты Ан-
дрей, Ефим Колесников Баро-
ны ёмдзёвгётёй сарёзтой 
зёрдёмёдзёугё зарджытё. 
Уыдон ныртёккё дёр арёх 
фехъусён вёййы концерттё 
ёмё сфёлдыстадон изёрты, 
Цёгат ёмё Хуссар Ирыстоны 
радио ёмё телеуынынадёй. 

 Боциты Барон йё цардёй 
ахицён 1944 азы 20 июлы. 
Зёрдёйы стыр хъыг ёмё ка-
димё йё бавёрдтой Дзёу-
джыхъёуы Ирон аргъуаны 
кёрты. 
Йё фарн ын дарддёр, куыд 

поэт ёмё фыссёг, киносцена-
рист, афтё рёсугъдёй хаста 
йё фырт Юри. Йе ‘мдзёвгё-
тё, прозаикон уацмыстё, кёд 
уырыссагау фыста, уёддёр 
дзы арёхстджын ёмё фёл-
гонцджынёй ёвдыста Ирысто-
ны ивгъуыд ёмё абоны цард, 
фыдёлты удыхъёд, патрио-
тизм, ёрдз, уарзондзинад ный-
йарёг мад ёмё сылгоймагмё. 
Чиныгуадзён «Ир»-ы Юрийён 
рацыд цалдёр поэтикон ёмё 
прозаикон ёмбырдгонды. Уыд 
дёсны публицист, журналист 
ёмё Цёгат Ирыстоны теле-
уынынад ёмё киностудиты 
сфёлдыстадон рёзтыл зёр-
диаг архайджытёй иу. Фыста 
сценаритё аивадон ёмё до-
кументалон кинонывтём. 

Ёрёджы Хетёгкаты 
Къостайы номыл Ирон лите-
ратурёйы музейы уыд Боциты 
Бароны райгуырды 125 азы ка-
дён йё номарён сфёлдыста-
дон изёр. Зындгонд фыссёг 
ёмё ёхсёнадон архайёджы 
цард, зонадон ёмё литера-
турон бирёвёрсыг архайды 
тыххёй дзы радзырдтой РЦИ-
Аланийы Фысджыты цёдисы 
сёрдар, филологон наукёты 
кандидат Хозиты Барис, йё 
хёдивёг, прозаик Цомартаты 
Изётбег, Ирон литературёйы 
музейы зонадон кусджытё 
Цыхуырбаты Сергей ёмё 
ацы рёнхъыты автор.
Курдиатджын актер ёмё 

поэт Годжыцаты Георги аив 
бакаст Барон ёмё йё фырт 
Юрийы прозаикон ёмё поэти-
кон уацмыстёй хицён скъуыд-
дзёгтё.
Мысён изёрмё Ирон лите-

ратурёйы музейы сёргълёу-
уёг Бдайциаты Земфирё 
бацёттё кодта Боциты Бароны 
цард, ёхсёнадон архайд ёмё 
бирёвёрсыг сфёлдыстад 
ёвдисёг къамты, чингуыты, 
хъуыддаджы гёххёттыты, къух-
фыстыты мидисджын равдыст. 
Цёгат Ирыстоны паддзаха-

дон филармонийы ирон адё-
мон инструментты оркестр 
«Ирыстон»-ы солист Георгий 
Степанов хъисынфёндырёй 
ацагъта Бароны ёмдзёвгётыл 
фыст вокалон уацмысты мело-
дитё. 

ГАСАНТЫ Валери 

 Хёсты цаутёй  

«Мё командир 
дёр Дзампатёй 

уыдис…»
Фыдыбёстёйы Стыр хёсты 

Ирыстоны фёсивёд ёхсар ёмё лёг-
дзинад ёвдыстой канд фистёгёфсёд-
донты, авиацийы, сгарёг ёмё ёфсады 
ёндёр къабёзты нё, фёлё ма хъёба-
тырёй хёцыдысты Хёстон-Денджызон 
флоты дёр. Уыдонёй иу уыди Дзам-
паты Дзабойы фырт Саламбег дёр. 
Райгуырд 1911 азы 15 майы Олгин-
скёйы хъёуы. Хёсты размё ёнтыст-
джынёй каст фёци горёт Севастополы 
Хёстон-Денджызон Тыхты былгё-
рёттё хъахъхъёнёг артиллерион учи-
лищё. Службё кёнын райдыдта Сау 
денджызы флоты сёйраг базёйы 2-аг 
хицён артиллерион дивизионы.
Саламбеджы ёрвад Дзампаты Барис 

куыд фыста, афтёмёй йё фыд Аслёнбег 
– Саламбеджы ёфсымёр (уый дёр уы-
дис Фыдыбёстёйы Стыр хёсты архайёг), 
афтё дзырдта Саламбегёй: уыди хъёба-
тыр, ныфсхаст, рёстзёрдё адёймагён 
баххуыс кёнынмё кёддёриддёр – цёт-
тё.  Барис1984 азы ацыд Севастопольмё, 
йё фыдыфсымёр кём ёмё куыд фёмард, 
уыдёттё базонынмё. Хабар та райхъуыст 
афтё, ёмё Саламбег фесёфт ёбёрёгёй, 
Севастополь хъахъхъёнгёйё. Базыдта, йё 
фыдыфсымёр стыр ёхсар ёмё лёгдзинад 
кёй ёвдыста уыцы тугкалён тохы. 1942 
азы январы газет «Красный чернофлотец» 
фыста: «Хистёр лейтенант Дзампайы-фыр-
ты батарея дыууё мёймё ныддёрён код-
та сёдёгай мингай сармадзаны, минометы 
ёмё пулеметы, танктё, ёндёр хёстон 
техникё, ныццагъта сёдёгай знаджы хё-
стоны». Уёлдёр ёфсёддон разамынд уый 
тыххёй арфё ракодта батарейы артилле-
ристтё ёмё сё командир Дзампаты Са-
ламбегён.

«Куыд зонём, афтёмёй 250 боны туг-
калён тохы фёстё Советон ёфсёдтё 
рёстёгмё ныууагътой Севастополь, хъуа-
мё рацыдаиккой Херсонесыл, уырдыгёй та 

сё раластаиккой наутё. Уым дёр фаг бы-
нат се ’ппётён нё уыди. Херсонесмё цёу-
гёйё, Саламбег федта, ёрыгон медицинон 
хо, ёфсёддонён йё цёф бётгёйё, куыд 
ёрхауд, уый, базгъордта йём, аскъёфта 
йё иннё дохтыртём, фёлё йёхиуыл дёр 
суади нёмыг, ёмё ёрхаудта, йё цардёй 
ахицён. Фёлё ууыл нё ахицён сты мё фы-
дыфсымёры тохы хабёрттё, – фыста дард-
дёр Барис. – Севастополёй цы ’фсёдтё 
ракодтой, уыдонён сё иу хай ацыдис Цё-
гат Ирыстон хъахъхъёнынмё. Сё фёндаг 

уыди Олгинскёйы хъёуыл. Мё нана лёууы-
ди нё хёдзары раз ёмё ёнкъардёй касти 
йё рёзты цёуёг ёфсёддонтём. Хёдзары 
къулыл та фыст уыди нё мыггаг. Ёвиппай-
ды матростёй иу бацыди хёстёг нанамё 
ёмё загъта ёрмёстдёр цалдёр ныхасы: 
«Мё командир дёр Дзампатёй уыдис», 
ёмё ацыди дарддёр. Хъыгагён, ёндёр 
дзы ницыуал фехъуыстам, нал ёй федтам 
уый фёстё. Фёлё ма базыдтам – Салам-
бег кёй фервёзын кодта, уыцы медицинон 
хо ёгасёй баззад, уыди Молдавийё, Мария 
Севастьянова, хёсты фёстё йын райгуыр-
ди дыууё сывёллоны, фырт Артем. Ёцёг 
сё ссарын мё къухы нал бафтыд.
Уёддёр Саламбеджы фёд бынтон сёфт 

нё уыдзён, уырны нё. Хъырымёй нём 
куыд ныффыстой, афтёмёй кёддёры карз 
тохы бынётты сёфт хёстонты фёд агур-

гёйё, ссардтой, Дзампаты Саламбеджы 
нёмыгёй цъёл орден (йё номырмё гёс-
гё). Чи зоны, уыцы информаци куы сбёл-
вырддёр кёнём, уёд мын бантысид мё 
фыдыфсымёры тыххёй фылдёр хабёрттё 
базонын. Хъуамё рох мачи уа ёмё мацы 
уа...»

ДЗАРАСАТЫ Сергей,
«Офицеры ВМФ – гордость Осетии» 

Новороссийск 2026

 Цёстёнгас  

Ёмдых-ёмзондёй 
бавналём

Уё фарн бирё уёд, Ирыстон, ёмё фёрнёйдзагёй цёрут, зёр-
дёрухсёй уё бинонтимё, хистёрёй-кёстёрёй, ноггуырдтён сё 
циндзинёдты сёдёгай азты кувут – цардёй бафсёдут. Хуыцауы 
хорзёхтёй фидар ут. Ёз райгуырдтён Хъарман-Сындзыхъёуы, 
фёндзём къласмё куы бацыдтён, уёдёй абоны онг баст дён нё 
рухстауёг, амондхёссёг, ныфсдёттёг, зонынад, рухс фёндёгтыл 
аразёг, хуры тынты тауёг газет «Рёстдзинад»-имё. 
Нё зонын, не ’мбарын, ёгъда-

уылхёст ирон лёг, куыд ёхсёна-
ды, афтё адёмы ’хсён дёр, куы 
йё бафёрсай, ирон газет исыс, 
уёд ныкъкъуыхцы вёййы, иуцас-
дёр цыма ницы фехъуыста, афтё, 
стёй йё дзуапп вёййы: «Уёллёй, 
Таймураз, хатыр бакён, фёлё ёз 
фылдёр кёсын уырыссаг ёвза-
гыл ме ’взонг бонтёй абоны онг». 
Ахём «уёрёседзаутё» нё алыварс 
– бирё. Фёлё, Хуыцауён табу, ис 
ёгъдауылхёст, уёздан ёцёг ирон 
лёгтё дёр. Бузныг, стыр арфё 
кёнын, газет «Рёстдзинад»-ы йё 
зонындзинёдтё, йе ‘рмёджытё чи 
не ’вгъау кёны, адёмы ’хсён сё 
чи тауы хуры тынау, царды хабёрт-
тыл ирон литературон ёвзагёй чи 
дзуры ёмё фыссы, йё зонындзи-
нёдтё чи тауы, адёмы кёрёдзи-
имё чи зонгё кёны хохёй-быдыр-
мё, уыдонён. Уё хъару, уё дёсны 
ахуырад макуы фёцудёд, ёнёниз, 
фидар, зёрдёрухс ут уе ’ппёт дёр. 
Ацы ныхёсты аккаг у, зилгё-

йаг Хёмыцаты Раман. Раманы Ра-
хизфарсы районы, стёй Ирыстоны 
чи нё зоны, ахём адём бирё нё 
разындзён. У ёцёг ирон ёгъдауы 
лёг, йё уацмыстё, йё чингуытё 
адёмы царды уылёнты ёфтауынц. 
Раман, низёй хызт у, ёнёниздзи-
надёй – фидар. Чи ницы архайы, 
чи ницы кусы, уый никуы рёдийы, 
мёнён исчи мё рёдыд куы зёгъа 
ёргом, уёд ын зёгъдзынён стыр 
бузныг. 

«Рёстдзинад»-ы №154 номыры 26 
августы мыхуыры рацыд Хёмыцаты 
Раманы уацхъуыд «Цы фёцис уёны 
ёгъдау»? Ёппёты фыццаг ёркё-
сём, ёрмёджы цы ныв ёвёрд ис, 
уымё – фынгмё стёй йём арфё-
мё чи рацыд ёгъдауимё – ёртё 
чъирийы ёмё бёгёныйы къусимё, 
уыдонмё. Ацы ‘гъдау ёз дёр код-
тон ме ’взонджы бонты чызгёрвыс-
тыты, чындзёхсёвты, куы-иу мын 
бабар кодтой, уёд. Мах-иу рацы-
дыстём ёртё лёгёй фысымты но-
мёй, куыд рёсугъддёр, куыд аив-
дёр уыдзён, зёгъгё, архайдтам. 
Ёртё чъирийыл хёцыд, астёуёй 
немё чи уыд, уый, бёгёныйы къу-
симё арфё чи кодта, уый та лёу-
уыдис рахизфарсырдыгёй фынджы 
хистёрмё. Сылгоймаджы кой никуы 
уыдис, зёгъын дёр ёй ничи уён-
дыд, уый уыдис стыр худинаг. Ныр 
мёнё ёркёсём, ацы номыры кёй 
ёвдисынц, уымё. Арфёмё рацы-
дысты ёртёйё, сылгоймаг хёцы 
бёгёныйы къусыл йё дыууё къу-
хёй фидар. Кёд цыдис сылгоймаг 
лёгтимё арфё кёнынмё хистёр-
тём? Ёмё уый Раманмё нё хауы, 
уый нё систа уыцы къам, стёй йё 
ёрмёджы дёр уый нё сёвёрдта. 
Кёд цыдис сылгоймаг лёгтимё 
фынджы хистёртём арфё кёнын-
мё? Цавёр ёгъдауы? Цы хуызы? 
Цы уавёры?

 Иннё ахём. Иухатт ма ёркё-
сём ацы къаммё лёмбынёгдёр. 
Сёр чердём ёвёрд у хистёрты 

стъолыл, йё мукъутё – хистёрты 
’рдём, йё сыкъатё – кёстёртём. 
Фынджы хистёр – худимё, астёук-
каг – худистёй, кёройнаг – худи-
мё. Ёртё хистёры хъуамё бадой 
худистёй. Афтид хистёртё нё, 
фёлё, кёрёй-кёронмё хистёрты 
фынгыл чи бады, уыдон дёр. Бадты 
ёгъдау дёр халём. Цины, куывды, 
чындзхасты хистёрты фынг хъуа-
мё уа рахизырдыгёй сылгоймёг-
ты фынгёй, куыд хистёртё, афтё, 
ёмё, арфёмё чи рацёуы фысым-
тёй, уыдон дёр хъуамё лёууой ра-
хиз фарс. 
Июны ёз хонёгёй сёмбёлд-

тён горёты рестораны чындзхас-
ты. Арфё кёнынмё куы рацыдыс-
ты, галиуырдём хёстёгдёр, 
уёд ёз, куыд фынджы хистёрты 
кёстёр, дзурын уёзданёй, ныллёг 
хъёлёсёй, сусёггомау: «Рахиз-
фарсырдём хёстёг байсут уёхи». 
Ёмё дын мын сё иу афтё бакодта, 
цёмё, цы хъауджыдёр ис, цы уёл-
дай у, зёгъгё. «Ёгъдау афтё амо-
ны», – йё хъёлёс фёбёрзонддёр 
кодта фынджы дыккаг хистёр, мё 
фарсмё чи уыдис, уый. Махён нё 
кёстёрты иумё никёд ничи ёрём-
бырд кёндзён, ёрныхас кёнём не 
’гъдёуттыл, зёгъгё, фёлё йын йё 
рёдыд, цины дёр, зианы дёр, куы 
нё зёгъай, уёд ёй никуы бамбар-
дзён. Акёсут-ма, цы хуызы цёут 
зианмё. Нёлгоймёгтё – ёнё худ-
тёй, цыбырдыс, кёнё фёлдёхт 
дыс, сё тёрттё гом, спортивон 
уёлёдарёсы, ёнёфснайд – сёппи 
дзабырты – ома, хёдзары ёнёчъил 
фёсмын къахбакъуырёнты. Сыл-
гоймёгтё дёр вёййынц цыбырдыс, 
гом риу, пёлёз къаба ёмё ёнё 
сёрбёттёнёй, гом зёнгёй. 

Беслёны Марковы уынджы кё-
рёй-кёронмё арёх вёййын 
хистёр ёмё кёртмё кёсёгёй. 
Куы ёрёмбырд вёййынц хистё-
рёй-кёстёрёй, – ёнёхудёй, цы-
бырдысёй, спортивон дарёсы, уёд 
сё арвитын, ацу ёмё дё сёрыл 
худ ныккён, дё дарёс аив, зёгъ-

гё. Уыдонёй иу ныхас никуы никёд 
скодта мё ныхмё, фёлё рёвдз 
аздёхынц, сё дзаумёттё аивынц 
къахёй-сёрмё ёмё уёзданёй 
фёзынынц фёстёмё. Ацы ныхёс-
тё хи ‘ппёлинаг тыххёй не сты, 
фёлё мах не ’ппёт дёр афтё куы 
нё бавналём, чи кём цёры, уыцы 
хъёуы, уыцы сыхы, уёд нё ны-
хёстё сты дзёгъёл, хуымётёг, 
ёнёхъапп. Дё дзыхёй кёй зёгъай, 
уый та кёнын хъёуы, аразын хъёуы 
адёмы ’хсён! 
Ныр ма мё ныхёстыл бафтауинаг 

дён сёры ёгъдауы тыххёй. Сёр нё 
цины дёр, нё зыны дёр ёвёрдтам 
стъолы астёу, кёронёй, хистёр-
тё кём фёбадынц уым, нё – га-
лиуфарс, нё – рахизфарс йе ’вёрд 
нё ивы, йе ‘вёрд ивы ёрмёст-
дёр бёрзёй, цины йё ёвёрём 
рахизфарс, зыны та – сёры галиу 
фарс. Хистёр кувы базыгёй, дыккаг 
хистёр – ёртё фёрскёй, ёртык-
каг та – раззаг хуылфыдзауматёй 
уёхстыл физонёгёй. Хистёр куы 
ракувы кёронмё, уёд кёстёр аца-
ходы, ёмё уёд базыг ёмё бёгё-
ныйы къус адёттынц кёстёртём. 
Фысы базыг куы вёййы, уёд ёй 
асётты кёстёртёй иу йе уёнгты 
хъару ёмё йё къухы тыхёй, ёмё 
йё ёрбахёссынц фынджы хистёр-
мё. Уый арфё ракёны, де уёнгты 
хъару, дё ныфс куыд никуы фёцу-
да, ахём амонд дё уёд, зёгъгё. 
Иннё ахём – «Цы фёцис уёны 

ёгъдау?» Раман раст фыссы, уёны 
ёгъдау, уёны мидис, мёнё фёстаг 
40-60 азы размё дёр ма уёны уы-
дис биноныгдёр, зынгёдёр ёмё 
кадджындёр, фёлё йём ёцёг 
дёр цыргъагёй не ’внёлдтой, уый 
ёз мёхи дыууё цёстёй уыдтон. 

Хистёр-иу ём куы акаст, уёд-иу 
бёгуыдёр, загъта ёргомёй, Раман 
куыд фыссы, афтё, ёмё-иу, ёцёг-
дёр, кёй загъта, уый ёрцыд. Фёлё 
дзы кувгё нё кодтой, рахастой-иу 
ёй фыдызгъёлимё, куыд физо-
нёг, афтё иннё дзидзатимё иумё 
фынгёвёрдмё.

Ёрёджы Мёрзатё ёмё Го-
гатён уыдис мыггаджы куывд, 
дуне дзыллё, уазёгёй, хионёй, 
хёстёгёй, сылгоймагёй, нёлгой-
магёй ёрёмбырд сты. Фынгтё 
фёрзиуёй дёлёмё састысты ку-
винёгтёй, халсартёй. Ёз, куыд 
мыггаджы хистёр, бадтён дык-
каг хистёрён. Хистёр гаджидау 
гаджидауы фёстё уадзы, ёгъдау-
мё гёсгё комдзаг кёнынц, фёлё 
уёнмё ничи ‘вналы. Уёны ‘гъдау 
скёнём, зёгъгё, ёз хистёрёй 
хатыр ракуырдтон. Мё фарсмё иу 
бандон дёлдёр чи бадтис, уый дын 
афтё: «Кём ма ис ахём хистёртё, 
уёнмё чи ’ркёса, чи йын зёгъа йё 
мидис, – стёй, йё ныхас фёцыргъ-
дёр, фёбёрзонддёр кодта, – 
хистёртё не стут, ёркёсут-ма йём 
сыгъдёгёй». Хистёр ацамыдта, нё 
уёлхъус чи лёууыдис, уыцы дзаг-
дармё, къухёй йё асыгъдёг кён, 
зёгъгё. Уый йё сыгъдёгёй, аивёй 
ёрёвёрдта хистёрты раз, афтё 
фысымтё арфёмё рацыдысты 
ёгъдауимё, ёмё ныхас ёрсабыр. 
Ацы фарстатё цёмёй сё бы-

нат ссарой, сё кады бацёуой, уый 
тыххёй Аланты Ныхас ёмё респуб-
ликёйы ветеранты сёрдар Фри-
аты Хъазыбег ёмё Ирыстоны ку-
вёндонты советы сёрдар Уататы 
Зелим, ёмдых, ёмзондёй иумё  
дысвёлдёхтёй бавналём, нё фы-
дёлты ёгъдёуттё сё бынаты, сё 
гаччы сёвёрём. 

МЁРЗАТЫ Таймураз,
Беслёны ветеранты советы 

сёрдар, Беслёны 
кадджын гражданин 

БОЦИТЫБОЦИТЫ Барон йё цардёмбал Ольгёимё Барон йё цардёмбал Ольгёимё

Металлоизделия: 
ворота, двери, 

навесы из лексана, 
металлоконструкции 
любой сложности.

Тел.: 
8-928-928-88-24.

 Спортивон фидиуёг 

Газет "Рёстдзинад"Газет "Рёстдзинад"
хицён адёймёгтё, куыстуёттё, коо-

перативтё, алыхуызон фирмётё, киноте-
атртё, клубтё ёмё салонтёй асламдёр 
ёргътёй исы алыхуызон хъусынгёнинёг-
тё — бёрёгбёттё, куывдтё, чындзёх-
сёвтё ёмё райгуырён бонты фёдыл 
арфётё, тёфёрфёстё, мысён бонты 
ёрмёджытё, рекламё, уыимё — газеты ра-
дон, науёд та хёстёгдёр номыртём.
КУСГЁ БОНТЁ — къуырисёр, дыццёг, 

ёртыццёг, цыппёрём, майрёмбон (9 саха-
тёй 18 сахатмё).

25-67-0325-67-03

 Ãàçåòû öû ¸ðì¸äæûò¸ ðàö¸óà, óûäîíûë 

Инвентаризация плодового сада!
Профессиональный садовод, 

после визуальной оценки сада, срубит старые, 
выработавшие свой ресурс плодовые деревья.

Работаю по принципу «Как себе!»
Тел.: 8-928 856-90-89; 

8-928-856-90-83 (Руслан). 

Для повышения 
плодородия почвы продаем лучшее 

органическое удобрение – 
конский перегной в мешках. 

Доставка. 
Тел.: 8-928-856-90-89; 

8-928-856-90-83
(Руслан).

Цыппёрём хатт мыхуыры ра-
цыд Цгъойты Хазбийы чиныг 
«Ирон царды ёгъдёуттё». Адём 
та йыл ёхсызгонёй сёмбёл-
дысты. Балхёнён ёй ис Мы-
хуыры хёдзары дыккёгём
уёладзыджы, йё аргъ – 500 
сомы. Бадзурён ис Тая До-
ронинамё ахём телефонтёй: 
8-928-483-46-51; 25-92-72.

Номыры радхёссёг редактор — Абайты Эдуард.
 Дизайн: 1-аг фарсён — Рубайты Нелли; 
 2-аг фарсён — Гуыцмёзты Зёринё;   
 3-аг ёмё 4-ём фёрстён — Халиты Изё.
 Корректортё: 1-аг фарсён  — Гаглойты Наташё; 
         2-аг фарсён — Хъойбайты Галинё;
                     3-аг фарсён — Дзоцъиты Тамарё;
         4-ём фарсён – Кёлухты Фатимё.

РЕКЛАМЁ, ХЪУСЫНГЁНИНЁГТЁ

Хъёбысхёст

Найфонты Артур ёмё 
Хуыгаты Алан – чемпионтё

Республикё Тывайы сёйраг горёт Кызылы 
ацыд Уёрёсейы Федерацийы Хъахъхъёнынады 
министры кубок спортивон хъёбысхёстёй.
Ерыстё цыдысты олимпиаг уёзты, ёмё дзы 

архайдтой 121 спортсмены 14 паддзахадёй – Ал-
жирёй, Сомихёй, Белоруссийё, Бразилийё, Ира-
нёй, Иорданийё, Корейы Адёмон Демократон 

Республикёйё, Ливанёй, Монголийё, Нигерёй, 
Сирийё, Тунисёй, Шри-Ланкайё, Уёрёсейё. 
Уёрёсейы иумёйаг командё бацахста фыццаг 

бынат – рамбылдта 15 майданы. Уёгъдибар хъё-
бысхёсты уёлахиздзауты рёнхъы уыдысты Най-
фонты Артур (86 кг) ёмё Хуыгаты Алан (125 кг), 
Хъотайты Тимур та бацахста дыккаг бынат.

Эндуро-кросс

Фыдёнхъёл нё фесты
Цёгат Ирыстоны 3-4 октябры Джызёлы администра-

цийы фёзуаты, «Черная речка» кёй хонынц, уымё 
‘ввахс мотоциклетон спорты РЦИ-Аланийы чемпионат 
ёмё фыццаг бынат бацахсыны (первенство) «эндуро-
кросс» ёмё «кросс-кантри»-йы дисциплинёты сё хъа-
рутё ‘взёрстой, 6 азёй 45 азмё кёуыл цёуы, уыцы 
спортсментё, Уёрёсейы чемпионаты «эндуро-кросс-
кантри» ёмё «классикон эндуро»-йы II къёпхёны та, 
16 азёй 45 азы онг кёуыл цёуы, уыцы спортсментё.

Ерыстё арёзт ёрцыдыс-
ты РЦИ-Аланийы Физикон 
культурё ёмё спорты ми-
нистрад, РЦИ-Аланийы Ав-
томотоспорты федераци, 
Цёгат Кавказы федералон 
зылды Мотоциклетон спор-
ты федераци ёмё Уёрё-
сейы Мотоциклетон спорты 
федерацийы хъёппёрис 
ёмё ёххуысёй.
Ерыстё, кадджын уавёры 

гомгёнгёйё, йё архайджы-
тён арфёйы ныхёстё загъ-
той: республикёйы физикон 
культурё ёмё спорты ми-
нистры хёдивёг Хуадонты 
Артур, Уёрёсейы Мотоци-
клетон спорты федерацийы 
ёххёсткомы уёнг Татьяна 
Губанова, Цёгат Кавказы 
федералон зылды мото-
кроссы федерацийы прези-
дент Вячеслав Фисенко.
Ацы рёсугъд спорты 

хуызы сё арёхстдзинад 
бавдисынмё Ирыстонмё 
ёрцыдысты 50 фылдёр 
адёймаджы Кемеровы об-
лёсты горёт Новокузнец-
кёй, Мёскуыйы облёстёй, 
Краснодары кёмё Стъара-
полы крайтёй, Дагестаны, 
Цёцёны, Кёсёг-Балхъары 
ёмё Хъёрёсе-Черкесы 
республикётёй. Ирыстоны 
кад хъахъхъёдтой спорт-
сментё Мёздёг, Беслён, 
Хъёдгёрон, Ёрхонкё ёмё 
Дзёуджыхъёуёй.
Ерысты трассёйыл, йё 

архайджытё куыд бафип-

пайдтой, афтёмёй тынг зын 
уыдис – къорд боны уарын-
тё сё куыст бакодтой, ёмё 
хъуыдис бирё хъарутё ба-
хардз кёнын хёрдтё ёмё 
уырдыгтыл ёнёкъуыхцы-
тёй цёуын. Фёлё ёппёт 
спортсментё дёр уыцы 
зындзинёдты сёрты ахыз-
тысты. Ёмё куыд нё, кёд 
ёмё дзырд «эндуро» ан-
глисаг ёвзагёй ратёлмац 
кёнын ёмбёлы, куыд «ныб-
быхсын», «бафёразын». Тох 
уыдис цымыдисаг, ёмё, 
цы бирё адём ёрёмбырд 
ерыстём бакёсынмё, уы-
дон фыдёнхъёл нё фесты. 
Кълас Е 1 125 – 250 см3 

онг:
1 бынат – Александр Кива, 

Ёрхонкёйы станицё;
2 бынат – Виктор Ницкан-

ский, Стъараполы край; 
3 бынат – Кетойты Гер-

мён, Дзёуджыхъёу.
Кълас Е 2 280 – 450 см3 

онг:
1 бынат – Дмитрий Пар-

шин, Мёскуыйы облёст;
2 бынат – Алексей Пьяв-

кин, Стъараполы край;
3 бынат – Михаил Дигур-

ко, Мёздёг.
Кълас Е 600 см3 онг:
1 бынат – Иван Алесенко, 

Мёскуыйы облёст;
2 бынат – Михаил Рогачев, 

Стъараполы край;
3 бынат – Андрей Москви-

тин, Стъарапол.
Кълас «Гом»(Открытый):

1 бынат – Саид-Эмин Ага-
ев, Цёцёны Республикё;

2 бынат – Виталий Стол-
пер, Мёскуыйы облёст;

3 бынат – Хъазбекты Ас-
лан, Беслён.
Афтёмёй, фыццаг бы-

нат бацахста Мёскуыйы 
облёсты иугонд командё, 
дыккаг – «Тур-Эндуро-26» 

Стъараполы крайё, ёртык-
каг – Мёздёджы командё 
«Ирон мотогон».
РЦИ-Алани ёмё Цёгат 

Кавказы федералон зыл-
ды чемпионаты ветерантё 
ёмё уарзджыты (любители) 
’хсён: 
Кълас Е1 «Кантри-кросс»:
1 бынат – Александр Кива, 

Ёрхонкёйы станицё;
2 бынат – Виктор Ницкан-

ский, Стъараполы край;
3 бынат – Кетойты Гер-

мён, Дзёуджыхъёу.
Кълас Е2 «Кантри-кросс»:
1 бынат – Дмитрий Пар-

шин, Мёскуыйы облёст;
2 бынат – Алексей Пьяв-

кин, Стъараполы край;
3 бынат – Астар Цингиев, 

Цёцёны Республикё.
Кълас Е 3 «Кантри-кросс»:
1 бынат – Иван Алесенко, 

Мёскуыйы облёст;
2 бынат – Добаты Георги, 

Мёздёг;
3 бынат – Андрей Москви-

тин, Стъарапол.
Кълас «Гом кантри-кросс»:
1 бынат – Виталий Стол-

пер, Мёскуыйы облёст;
2 бынат – Саид-Эмин Ага-

ев, Цёцёны Республикё;
3 бынат – Николай Мали-

ков Дзёуджыхъёу.
Кълас «Мастер кантри- 

кросс»:
1 бынат – Виктор Ницкан-

ский, Стъараполы край;

2 бынат – Хъазбекты Ас-
лан, Беслён;

3 бынат – Роман Ворона, 
Мёскуыйы облёст.
Кълас «Спорт кантри- 

кросс»:
1 бынат – Тимур Чеченов, 

Кёсёг-Балхъары Республи-
кё; 

2 бынат – Ренат Голаев, 
Хъёрёсе-Черкесты Респуб-
ликё;

3 бынат – Алексей Пав-
ленко, Стъараполы край.
Кълас «Чызджытё»:
1 бынат – Юлия Бердыкае-

ва, Мёскуыйы облёст;
2 бынат – Тагъаты Дианё, 

Дзёуджыхъёу.
«Эндуро кантри-кросс»-ы 

Цёгат Кавказы федералон 
зылд ёмё РЦИ-Аланийы 
чемпионаты фыццаг ко-
мандон бынат бацахста 
Мёскуыйы облёсты иугонд 
командё, дыккаг – РЦИ-
Аланийы иугонд командё, 
ёртыккаг – Мёздёджы 
«Ирон мотогон».
Ёппёт уёлахиздзаутё 

ёмё призон бынёттё ба-
цахсджыты дёр ерыстё 
саразджытё схорзёхджын 
кодтой кубоктё, майдан-
тё, дипломтё ёмё при-
зтё спонсортёй – ёнёх-
хёст барджын ёхсёнёдтё 
« Takayama» ёмё «Масла и 
смазки».
РЦИ-Аланийы Автомото-

спорты федераци, Цёгат 
Кавказы федералон зылды 
Мотоциклетон спорты фе-
дераци ёмё Уёрёсейы 
Мотоциклетон спорты фе-
дерацитё стыр бузныг 
зёгъынц РЦИ-Аланийы Хи-
цауад, РЦИ-Аланийы Физи-
кон культурё ёмё спорты, 
Мидхъуыддёгты, Ёнёнизд-
зинад хъахъхъёнынады 
министрадтён, Ёнёнхъё-
лёджы цауты министрады 
Цёгат Ирыстоны управле-
нийён; Рахизфарсы район 
ёмё Джызёлы админист-
рацитён, Цёгат Ирысто-
ны Паддзахадон цуанётты 
хёдзарадён; фирмётё 
«Takayama», «Масла и смаз-
ки». «Чистая польза» – йё 
хицау Четойты Гермён, 
Дедегкаты Вячеслав, Гулу-
ты Олег, Роман Воронён 
ерыстё саразынён стыр 
ёххуыс кёй бакодтой, уый 
тыххёй.

ГАПБАТЫ Алетё

 Юбилей  

Журнал «Дарьял» 
ёмё йё традицитё

Цёгат Ирыстоны Хетёгкаты Къостайы номыл пад-
дзахадон университеты кадджын уавёры сбёрёг код-
той литературон-аивадон ёмё ёхсёнадон-политикон 
журнал «Дарьял»-ы 35 азы ёмё йё фыццаг сёйраг 
редактор Тотраты Русланы 90 азы юбилейтё.
Мадзал бацёттё кодта 

ЦИПУ-йы журналистикёйы 
факультет, йё сёргъы йё 
декан Хёбёлаты Фати-
мё, афтёмёй. Фембёлд 
байгомгёнгёйё, уый 
радзырдта йёхи мысинёг-
тё Тотраты Русланы тых-
хёй, арфё ракодта жур-
налы ныры редакцийён, 
бирё азты дёргъы дзы йё 
фыццаг редактор бындур 
цы традицитён сёвёрдта, 
уыдон кёй бахъахъхъёд-
той, уый фёдыл.

– Абон журнал ёмдзу 
кёны рёстёгимё. Уый 
бахъахъхъёдта йё цёс-
гом, Руслан дзы бындур 
цы традицитён сёвёрд-
та, уыдон. Фёлё уыцы 
иу рёстёг цымыдисаг у 

ныры журнал кёсджы-
тён дёр, уёлдайдёр 
та ёрыгон фёсивёдён. 
Уымё гёсгё арфё кё-
нын редакцион коллеги 
ёмё йё сёйраг редактор 
Цыхуырбаты Аланён, – 
загъта Хёбёлаты Фати-
мё.
Цыхуырбаты Алан дёр 

радзырдта йё студентон 

азты мысинёгтё журналы 
тыххёй ёмё, ныр йё ра-
уадзыныл цы куыст цёуы, 
уый тыххёй.

– «Дарьял» йё равзёр-
ды фыццаг бонтёй фё-
стёмё ёнгом баст уыд 
ЦИПУ-йы журналистикёйы 
факультетимё. Мах ма 
студенттё куы уыдыстём, 
уёд ёй чидёр ёрбахаста 

факультетмё, ёмё уёд 
сбёрёг, фёсивёды уац-
мыстё зёрдиагёй чи мы-
хуыр кёны, ахём журнал 
кёй ис, уый. Уый махён 
уыд ёххуыс ёмё ныфсы 

хос дёр. Уый куы нё уы-
даид, уёд абон ёз ам нё 
бадин ёмё сёйраг редак-
тор дёр нё уаин, – загъта 
Цыхуырбаты Алан.
Уёлдай ёргом сёйраг 

редактор аздёхта, афёдз 
иу хатт цы фёсивёдон 
номыртё рацёуынц, уы-
доныл куыст куыд цёуы, 
ёмё фёбёрёг кодта, 
ёрыгон авторты рёзтён 

уыдонён цы стыр аха-
дындзинад ис, уый. Фё-
сивёдён бафёдзёхста 
журналимё ёмгуыст кё-
нын, сё уацхъуыдтё ёмё 
уацмыстё куыд ёрвитой 
редакцимё.
Тотраты Руслан ёмё 

журналы рёзты тыххёй 
сё мысинёгтё загътой: 
ЦИПУ-йы журналистикё 
ёмё медиакоммуникаци-
ты кафедрёйы доцент Хо-
зиты Барис, ирон фило-
логийы факультеты декан 
Гуытъиаты Эльмирё, 
Уёрёсейы наукёты ака-
демийы Дзёуджыхъёуы 
наукон центры «Скиф-
тё ёмё аланты тых-
хёй иртасёнты центры», 
наукон-иртасён хайады 
разамонёг Сёлбиты Та-
мир ёмё литературон 
журнал «Мах дуг»-ы сёй-
раг редактор Хетёгкаты 
Оксанё.
Фембёлды практикон 

хайы фёлгёты бакастысты 
докладтё ёмё бацёттё 
кодтой афёлгёст жур-
нал «Дарьял»-ы алы азты 
номыртыл. Уый фёахъаз 
уыдзён нырыккон литера-
турон процессы рёзт ёмё 
фёлтёрты ’хсён бастдзи-
нёдтё фидар кёныны 
хъуыддагён.

ГЁБУАТЫ Галинё

ВНИМАНИЕ!
9 октября в 10:40 в Северной 

Осетии будет проводиться про-
верка систем оповещения. 
Зазвучат сирены и громкого-

ворители – так подается сигнал 
«Внимание всем!»

Это делается для проверки работоспособности систем 
оповещения регионального и муниципального уровней. 
Сохраняйте спокойствие – подача звуковых сигналов 

плановая.

